
A 
illa de San Simón foi inspiración de trobadores medievais, 
mosteiro, lazareto, fogar de crianzas orfas… pero tamén a 
illa da morte. Unha “colonia penitenciaria”, segundo a termi-

noloxía franquista, que na realidade non era outra cousa que un campo 
de concentración no que o amoreamento dos pavillóns, o maltrato e os 
fusilamentos nos terreos do contorno se sucedían día tras día. O que alí 
aconteceu é preciso contalo, facelo ver, e poñer en valor a illa como un 
lugar de memoria.

Un Tesouro de
 Memoria

v

Con este libro de banda deseñada queremos chegar á xente moza, 
narrar os feitos nun formato atractivo e actual e dando un paso 

máis sobre a historia da illa de San Simón na literatura, que xa foi esce-
nario de libros coma Noite de voraces sombras, de Fernández Paz, ou 
O lapis do carpinteiro, de Manolo Rivas. Queremos facer unha incursión 
nun novo xénero da man de trece autoras e autores noveis da escola de 
banda deseñada O Garaxe Hermético, que, con gran profesionalidade 
e cunha perspectiva chea de sensibilidade, abordan unha etapa escura 
de maneira accesible para as e os máis novos. 

Traballaremos para que esta iniciativa editorial teña continuidade e 
para dar a coñecer tamén a historia doutros lugares icónicos para 

a memoria do país. Mentres, con esta primeira entrega sentirémonos xa 
compracidos e veremos que o obxectivo está cumprido se o que aquí 
se conta serve de xermolo para que vós, lectoras e lectores, busquedes 
máis información e iniciedes unha reflexión sobre o que aconteceu ne-
ses anos escuros que deixaron unha marca de represión e freo para o 
desenvolvemento do noso país…

Porque a illa de San Simón é un tesouro de memoria.

Agardo vérmonos no camiño!

María Ortega
Deputada de Memoria Histórica

San Simón atesoura, cal cofre pirata, un feixe de alfaias. Son as 
historias de centos de homes que, entre 1936 e 1943, estiveron 
presos na illa ou fronte as súas costas, nas adegas do Upo Men-

di, por ter defendido ideas de liberdade, xustiza e democracia na pri-
mavera republicana. Son as confidencias de ducias de mulleres que, no 
tempo invernal do franquismo, afastaban da cabeza o medo para pousar 
a cesta na que levar o acubillo da prenda de lá, do pan ou da carta. 

O que San Simón 
agocha

v

Son as lembranzas de tantas criaturas que creceron co pai atrapado tras 
unha reixa ou perdido para sempre nas noites dos lobos, e as vidas dig-
nas das súas nais. 

As avoas contáronnos cousas que nas présas dos xogos deixamos 
de escoitar, e ficamos nós tamén, durante décadas, no cárcere do 

silencio, da historia mal contada, do dedo que sinalaba quen non tiña que 
sinalar. Perdemos o relato apaixonado dos artigos que escribía no xornal o 
alcalde de Bueu, Johán Carballeira, das imaxes que plasmou para a eter-
nidade a cámara de Dámaso Carrasco, o consignatario vilagarcián, dos 
debuxos esperanzadores de Reisiño. Agocháronnos a emoción do relato 
de Otilia, e é hora de recuperala. 

Este libro non conta un conto. Este libro conta a túa historia, a nosa, a de 
quen nos precedeu. 

E non hai maior tesouro para un pobo. 

Montse Fajardo
O pasado por vir

Miralos aos ollos

Este libro rematouse o 29 de xullo de 2021 en 
Pontevedra, no XXII aniversario da declaración 
de ben de interese cultural con categoría  de Sitio 

Histórico da illa de San Simón.

